


2025 – 2026-O‘QUV YILIDА UMUMTA’LIM MАKTАBLАRINING 9-SINF O‘QUVCHILАRI UCHUN YAKUNIY NAZORAT IMTIHONINI O‘TKAZISH BO‘YICHA O‘ZBEKISTON TARIXI FANI TOPSHIRIQLARI
8-variant
1. O‘rta Osiyo hududini bosib olishga harakat qilgan ilk fors hukmdori nomi;
2. Ushbu hukmdorga qarshi kurash olib borgan massagetlar malikasi nomi;
3. Ahamoniylar shohi va massagetlar malikasi o‘rtasida sodir bo‘lgan jang tafsiloti va uning natijasini yozing. (Bilish – 18 ball)
Javob:
Kir II O‘rta Osiyo hududini bosib olishga harakat qilgan birinchi fors hukmdorlaridan bo‘lgan. U Parfiya, Marg‘iyona va Baqtriyani bosib oldi. Mil. avv. 530-yilda Kir II ulkan lashkar bilan massagetlar ustiga yurish qildi. Shu davrda massagetlar qabilalarining malikasi To‘maris edi.
Bu yurish to‘g‘risida “tarix otasi” Gerodot shunday hikoya qiladi: “Bu jang... barcha janglardan ham dahshatlirog‘i edi. Oldin har ikki dushman kuchlar bir-biriga qarshi jangovar saf tizishib, kamondan o‘q yog‘dirdi. O‘qlari tugagach, qo‘llariga xanjar va nayzalar olib, dushmanga qarshi tashlandi. Jang uzoq davom etdi. Hech kim chekinishni xayoliga keltirmasdi. Ko‘p qon to‘kildi. Nihoyat, massagetlarning qo‘li baland keldi. Fors qo‘shinlarining ko‘pchiligi qirildi. Jang maydonida Kir II ning o‘zi ham halok bo‘ldi”.


2. Tilshunos, shoir, faqih hisoblanib, «Jorulloh» – «Allohning qo‘shnisi»,
«Arab va g‘ayri arablar ustozi», «Xorazm faxri» nomlari bilan ulug‘langan. Arab tili, adabiyot, geografiya, tafsir, hadis va fiqhga oid ko‘plab asarlar yaratgan. Uning fiqhga oid «Turli masalalarning muhimi», «Vorislik huquqi ilmi bo‘yicha mashq», din asoslari haqidagi «Usuldagi tartibotlar», hadislarga bag‘ishlangan «G‘arib hadislar haqida ajoyib asar»lari saqlanib qolgan. Buyuk bobomiz Alisher Navoiy “Sab’ai sayyor” dostonining ustozi Abdurahmon Jomiy ta’rifiga bag‘ishlangan bobida allomani eslab o‘tgan. Ushbu alloma nomi va u tomonidan yozilgan Qur’on tafsiriga bag‘ishlangan asarning qisqacha nomini yozing.
(Bilish -18 ball)
Javob: Zamaxshariy, Abul Qosim Mahmud ibn Umar ibn Muhammad (1075–1144) – tilshunos, shoir, faqih. Asari: Uning Qur’on tafsiriga bag‘ishlangan «Qur’on haqiqatlari va uni sharhlash orqali so‘zlar ko‘zlarini ochish» («Al-Kashshof an haqoiq it-tanziyl va uyun-il-aqoviyl fi vujuh it-ta’viyl») asari mashhurdir. Makkada yozilgan bu kitob qisqacha «Kashshof» deb ataladi


3. Quyidagi tarixiy manbalarni ularning mazmuniga oid ma’lumotlar asosida moslashtiring. (Qo‘llash – 21 ball)

	1. Abulg‘oziy Bahodirxonning “Shajarayi turk” asari
	a) Chingizxoning vasiyatiga ko‘ra, mo‘g‘ullar yilda bir marta “to‘y” deb ataladigan ziyofatga yig‘ilishi bayon etilgan

	2. Alouddin Juvayniyning “Tarixi
jahongusho” asari
	b) Jaloliddin Manguberdi “bug‘doyrang, o‘rta bo‘yli, turkiy qiyofali va
turkiyda gapiradigan odam” bo‘lganligi aytib o‘tilgan

	3. Shihobiddin Nasaviyning “Siyrat as-sulton Jaloliddin Mangburni” asari
	c) Buxoro mudofaasi chog‘ida Ko‘kxon ismli bahodirning jasorati va uning bir hamla bir necha dushmanni birdaniga o‘ldirib, ularni chekinishga majbur etganligi bayon etilgan

	
	d) O‘tror hokimining bir tanishi uni G‘oyirxon demay, Inolchiq deb
aytishi va G‘oyirxonning bundan g‘azablanishi bayon etilgan

4. Jadvalda tushurib qoldirilgan ma’lumotlarni yozing. (Qo‘llash – 21 ball)

	Yil
	Shaxs
	Voqea

	
1509-yil
	
Shayboniyxon
	1. 	

	
1821-yil
	
2. 	
	Umarxon amriga binoan, 63 shoirning she’rlarini o‘z ichiga olgan “Majmuayi shoiron” to‘plamini tuzdi

	3.
	Muhammad Aminxon
	Saraxs yaqinidagi jangda halok boʻlganligi sababli Kaltaminor qurilishi to‘xtatilgan



	Javob

	1
	1509-yilda Shayboniyxon qozoq sultonlari Jonish Sulton, Burunduqxon va Qosim Sultonlarga qattiq zarbalar beradi. Buning natijasida Sig‘noq, Yassi, Savron shaharlarini qo‘lga kiritadi hamda
Turkistondagi Xo‘ja Ahmad Yassaviy maqbarasini ta’mirlashga buyruq beradi.

	2
	Fazliy Namangoniy

	3
	1855-yili



5. Xiva xonligida davlat boshqaruvi sohasida amalga oshirilgan islohotlar mazmun mohiyatini izohlang. (Mulohaza – 22 ball)
· islohot o‘tkazilishi sabablarini ayting;
· islohot o‘tkazgan hukmdorlar va ularning islohotlari mazmun mohiyatini bayon eting;
· mavjud vaziyat yuzasidan muqobil yechimlaringizni so‘zlang;
· islohotchi hukmdorlar davridagi davlat chegaralarini xaritadan ko‘rsating;
· mavzuga xos yil va sanalardan misol keltiring.

Og‘zaki javob
Islohotlar o‘tkazilishining sabablari
Xiva xonligida davlat hududining kengayishi, turli urug‘ va qabilalarning ko‘payishi hamda ularning boshqaruvdagi o‘rnini tartibga solish zarurati davlat boshqaruvini takomillashtirishni talab qildi. Ayniqsa, Dashti Qipchoqdan kelgan urug‘larning Xorazmda o‘troqlashuvi markaziy hokimiyatni mustahkamlash va boshqaruv tizimini qayta tashkil etishni taqozo etdi. Davlat boshqaruvida ortiqcha mansablar va murakkab tuzilmaning mavjudligi ham islohotlar zaruratini kuchaytirgan.
1. Abulg‘ozixon islohotlari
Abulg‘ozixon Xiva xonligi boshqaruv tizimini qayta tashkil etdi. U Xorazm aholisini to‘rtta yirik bo‘linmaga ajratdi:
1. uyg‘ur–nayman;
2. qiyot–qo‘ng‘irot;
3. nukus–mang‘it;
4. qang‘li–qipchoq.
Bu islohotning asosiy maqsadi turli urug‘lar o‘rtasidagi munosabatlarni tartibga solish, ularning davlat boshqaruvidagi ishtirokini ta’minlash va ichki barqarorlikni mustahkamlash edi.
2. Muhammad Rahimxon I islohotlari
Muhammad Rahimxon I davlat boshqaruvida yirik ma’muriy islohotlar o‘tkazdi:
1. davlat lavozimlari sonini 360 tadan 100 taga qisqartirdi;
2. biy, otaliq va inoq kabi eski mansablarni bekor qildi;
3. kent tizimi o‘rniga masjid jamoalari (masjid qavmi) tizimini joriy etdi;
4. markaziy hokimiyat vakolatlarini kuchaytirdi. Shuningdek:
xonlik bekliklarga bo‘lindi;
hokimlar ma’muriy, moliyaviy va sud ishlarini yuritdi; o‘lim jazosi faqat xon vakolatida qoldirildi;
Ark saroyida hukumat devonxonasi faoliyat yuritdi; Oliy Kengash va Kichik Kengash tashkil etildi;


	kundalik muhim masalalar Kichik Kengashda hal qilindi.
Bu islohotlar natijasida davlat boshqaruvi markazlashdi va ortiqcha mansabdorlikka chek qo‘yildi.

Davlat boshqaruvi tizimining o‘ziga xos jihatlari
Arabshohiylar davrida taxt otadan o‘g‘ilga emas, avvalo suloladagi eng yoshi ulug‘ chingiziy sultonga o‘tgan. Faqat hukmdorning ukalari bo‘lmagan taqdirdagina katta o‘g‘il taxtga ega bo‘lgan.
Taxt vorisi qolxon (kolxon) deb atalgan.
Bosh vazir lavozimi Buxoro amirligidan farqli ravishda mehtar deb yuritilgan.
Qushbegi esa:
1. soliqlar yig‘ilishi;
2. davlat moliyasi;
3. qo‘shin ta’minoti va tayyorgarligi uchun javob bergan.
Mavzuga oid muhim sana va faktlar
1. [bookmark: _GoBack]XV–XVI asrlar — Arabshohiylar sulolasi davrida boshqaruv tizimining shakllanishi.
2. XVII asr — Abulg‘ozixon tomonidan boshqaruv tizimining qayta tashkil etilishi.
3. 1806–1825-yillar — Muhammad Rahimxon I hukmronligi.
4. Muhammad Rahimxon I davrida davlat lavozimlari soni 360 tadan 100 taga qisqartirilgan.
Xiva xonligida yuzaga kelgan boshqaruv muammolari va ichki nizolarni bartaraf etish uchun markaziy hokimiyatni mustahkamlash, mansabdorlar faoliyati ustidan nazoratni kuchaytirish, qabila va urug‘lar o‘rtasida adolatli
muvozanatni saqlash hamda qonun ustuvorligini ta’minlash zarur edi. Shuningdek, davlat manfaatlarini shaxsiy va urug‘ manfaatlaridan ustun qo‘yish ichki barqarorlikni mustahkamlashga xizmat qilgan bo‘lardi.

